
 
 

 

 1تر 1 له : د پاڼو شمیره

 german.de-maqalat@afghan  سره اړیکه ټینگه کړئله موږ  ښت تاسو همکارۍ ته رابولي.  په دغه پتهنپه درافغان جرمن آنلاین 

۳۱/۶۰/۲۰۲۳                 زغم اللهبمح

   
  

  ښتونولي ـپ
  
 

د تنظیمي جګړو اوږدې ورځې وې. خوست ته روان وو. جنګي ډلو د كابل خوست لاره بنده كړې وه. موږ مجبور 
ولاړ شو. تر تورخمه پورې په هر پاټك كې به وو، چې د پېښور په لاره مېرانشاه ته او له هغه ځایه خوست ته  

ټوپكوالو له موټرونو پیسې اخیستلې. هماغه مجاهدانو چې د خداى او قران په پار یې جهاد كړى و، د موټروانانو د 
   خداى پار نارې نه اورېدلې، یوازې یې پیسې پېژندلې، نور هر څه ځنې هېر وو.

ه بورډ كې د ترور كره تېره كړه. سهار وختي د مېرانشاه اډې خوا ته په مازدیګر مهال پېښور ته ورسېدو. شپه مو پ
ګورا قبرستان ته چې ورسېدو، دوو    راسره وو.  ټېكسي كې روان شو. له ما سره مې مور، خوركۍ او دوه وروڼه

مې وویل:  پولیسانو موټر ودراوه، یو یې دنګ ډنګر، بل یې لنډى مزى. لنډي پولیس پوښتنه وكړه: چېرته ځئ؟ ورته 
   مېرانشاه ته.

  _ مهاجر یې؟
  _ هو.

  _ شناختي پاس لرې؟
  _ نه.

لاس كې یې نیولې وه، د چپ لاس په ورغوي كراره كراره ووهله. ویې ویل: ښه نو چې مهاجر   ډنډه یې چې په ښي
  هم یې شناختي پاس هم نه لرې اوس ته ووایه چې څه درسره وكم.

  زنانه راسره دي. كه پښتون یې نو پښتونولي راسره وكه.ما ورته وویل: وینې چې 
   پولیس ډرېور ته وویل: ځه مړه! پښتونولي چې رانه غواړي، شابه ورځه.

ما چې د خپل هېواد د جګړه مارو ظلمونه لیدلي وو او د پاكستاني پولیسو د شكولو كیسې مې اورېدلې وې، ګومان 
ولري. همدغه پولیس به ډېر افغانان شكولي وي، له ډېرو به یې پیسې  مې نه كاوه چې د پښتونولۍ پروا دې څوك  

   اخیستې وي؛ خو زما په دې خوښ شو، چې یوازې د پښتونولۍ په پار یې خوشې كړم.
د مېرانشاه په فلاینګ كوچ موټر كې سپاره شوو. په هر سیټ كې به څلور كسان كېناستل. ما هم یو سیټ ونیو. موږ 

په اډه كې سپرلۍ كمې وې، نو كلینر غوښتل  .  نر رټ شو، چې د پینځو كسانو كرایه به پرې كوئپینځه كسان وو. كلی
چې په دې ډول كرایه پوره كړي. موږ سره هماغومره پیسې وې، چې د څلورو كرایه وركړو، هسې هم وړكى ورور 

یوه ټینګه كړې وه، چې نه    مې د اوو اتو كالو و، كلینر ته مې وویل چې هغه به په غېږ كې كېنوم؛ خو هغه همدا 
كېږي. له شرمه مې دا هم ورته نه شو ویلاى چې نورې پیسې راسره نشته. لانجه مو سره اوږده شوه. تر ګرېوانه  
یې ونیوم. اخر چې پوه شوم چې كلینر له پیسو نه تېرېږي، نو ورته مې وویل: سمه ده پیسې به دركړو، خو په  

  ځې. پیسې به هلته دركړم.مېرانشاه كې به دته خېلو ته راسره 
  كلینر وویل: ولې هلته؟

   ما ورته وویل چې پیسې راسره نشته، هلته مې د تره كور دى. له هغه به یې واخلم.
خو داسې ووایه چې پیسې نه لرم. بې غمه كېنئ نورې پیسې نه   ، د كلینر د تندي ګونځې ړنګې شوې، ویې ویل: مړه

   درنه غواړم.
ه توره نه غواړي، په ډېرو اسانو كارونه هم خپله پښتونولي ښییلى شو. زه هم د كلینر او هم د هغه  پښتونولي كومه لوی

   پولیس احسان او پښتونولي منم.

